
Maklumat mengenai pemakanan dan kesannya ke atas perkembangan 

gonad adalah penting di dalam pengurusan induk. Untuk tujuan ini satu kajian 

telah dijalankan ke atas ikan kelah, Tor tambroides, satu spesies ikan rekreasi 

yang terancam, sebagai pemangkin kepada program pelepasan semula 

(restocking programme). Kajian mengenai kesan pemberian diet protein yang 

berbeza dan diet diperkayakan dengan vitamin dan Spirulina ke atas tumbesaran 

dan perkembangan gonad melalui pemerhatian histologi telah dijalankan di 

makmal UPMT. 

Pemberian diet mengandungi 32% protein telah menunjukkan perbezaan 

yang bererti (P<0.05) pada tumbesaran mutlak (ABG), kadar tumbesaran 

spesifik (SGR), kadar keberkesanan protein (PER) dan kadar pertukaran 

makanan (FCR) di sepanjang tempoh kajian dijalankan. Dari segi tumbesaran, 

keberkesanan protein dan pertukaran makanan telah menunjukkan bahawa diet 

32% protein adalah disyorkan untuk tumbesaran yang optimum pada Tor 

tambroides dalam tangki simen sistem air pusingan. 

Tor tambroides yang menerima diet makanan yang diperkayakan dengan 

Spirulina telah menunjukkan perbezaan yang bererti tertinggi (P<0.05) bagi 

tumbesaran mutlak (ABG), kadar tumbesaran spesifik (SGR) dan kadar 

keberkesanan protein (PER) berbanding diet kajian lain. Diet makanan yang 

diperkayakan dengan Vitamin C juga telah menunjukkan perbezaan yang bererti 

(P<0.05) berbanding dengan diet makanan yang diperkayakan dengan Vitamin E 

dan diet kawalan. Manakala diet dengan Vitamin E dan diet kawalan telah 

menunjukkan tiada perbezaan yang bererti (P>0.05) bagi ABG, SGR, PER dan 

FCR. 

Diet dengan Spirulina juga telah menunjukkan perbezaan bererti 

tertinggi (P<0.05) bagi nilai indek gonadosomatik (GSI) berbanding dengan diet 

kajian lain. Walau bagaimanapun tiada perbezaan yang bereti (P>0.05) telah 

ditunjukkan di antara diet dengan Vitamin C, Vitamin E dan diet kawalan. 

P E R P U S T A K A A N 
'T P U T R A M A L A Y S I A T E R E N G G A N U 

Melalui pemerhatian makroskopik dan histologi gonad telah 

menunjukkan diet dengan Spirulina dapat merangsang peringkat perkembangan 

ovari dan testis Tor tambroides dengan lebih cepat berbanding diet kajian lain. 

Tiada perubahan telah ditunjukkan di antara diet dengan Vitamin C, Vitamin E 

dan diet kawalan yang mana ovari dan testis masih lagi berada dalam peringkat 

perkembangan belum matang. Keputusan histologi juga telah menunjukkan 

bahawa ikan kelah, Tor tambroides adalah dari jenis pembiakan asinkronus. 


